
LOU SECRET DE CASAU 
 
 
Amo di séuvo armouniouso 
E di calanco souleiouso, 
De la patrio amo pïouso… 

Li mèstre n'an souvènt besoun que d'uno obro menudo pèr faire mostro de soun 
engèni. Lis enfant, pèr contro, es de remarca, quand acoumençon de pinta, chausisson 
toujour un gros afaire, que dèu èstre, ié sèmblo, mai facile de n'en tira'n cap-d'obro de 
l'art.  
Iéu, pauro! ai fa coume éli, en amarrant moun pichot raconte à n'un moumen de la 
grando istòri. 
Me van dire: — Mai pèr de qué Casau? 
 

Lou secrèt de Casau  
Tout lou mounde lou saup. 

 
Boutas, crese que n'i'a bessai pas tant à lou counèisse aquéu secrèt. E'm' acò pièi, un 
jour lou Mèstre diguè: 
— Aro, voulèn pas saupre quau èro l'ennemi, quau avié dre o tort... 
 
Mai i'a'no causo que li mort nous demandon e que li mort i'an dre quand soun toumba 
dins la bataio: acò's la remembranço. (1) 
Se pamens me cercon reno, apoundrai emé Saboly: 
 

E leissen dounc, e leissen dounc li causo vano! 
 
Ço qu'ai vougu dire, èi l'esplendour de nosto mar e de nosto terro, en un di liò li mai 
bèu que se posque treva. 
Ai vougu dire la vido d'uno chato de pescadou. 



Emé moun pau de biais, l'ai escricho en prouvençau, qu'es la lèngo dins la qualo, lou 
cor en fèsto, moun grand e ma maire cantavon, autre-tèms en Cabilio, de-la-man-
d'eila de la mar. 
Emé touto ma fe, à nosto Dono la Coumtesso, porge ma pauro flour d'alegue, aquesto 
tuberousofèro culido eilamoundaut sus lou Baus Soubeiran. 
 
(1) Frederi Mistral, discours à la Santo Estello d'Albi. 


